
Framsóknarkvinnurnar báðar Ruth 
Vang og Hanna Jensen gera í blað­
num í dag greitt, at tær taka ikki 
undir við uppskotinum hjá Sonju 
Jógvansdóttir um, at fakfelagslim­
ir skulu sleppa at draga fakfelags­
gjaldið frá í skatti

Harvið kann staðfestast, at mál­
ið fellir, og harvið eisini er eisini 
avtalan um, at Sonja Jógvansdóttir 
stuðlar samgonguni í vanda. Hon 
hevur sagt fleiri ferðir, at hon og løg­
maður hava gjørt eina klokkuklára 
avtalu um, at samgongan skuldi 
taka undir við hesum uppskoti.

Eftir at Sonja Jógvansdóttir fór 
úr Javnaðarflokkinum sama dag, 
sum samgongan varð skipað, kom 
samgongan longu frá fyrsta deg í 

minniluta. Tí gjørdu samgongan 
og Sonja Jógvansdóttir á vári í 2016 
avtalu um nøkur mál, sum hon vildi 
hava framt. Nøkur teirra eru framd, 
men eitt av teimum, sum ikki er 
framt enn, er skattafrádrátturin fyri 
limagjald til fakfeløg.

Sum skilst varð sagt í 2016, at 
hetta uppskotið fór at kosta landi  
og kommunum tilsamans 7 milli­
ónir krónur. Men nú tað liggur á 
tingborði, vísir tað seg, at tað kost­
ar 40 milliónir krónur – 20 milliónir 
krónur í part til land og kommunur.

Tað hevur fingið fólk í samgong­
uni at hveppast við – og serliga í 
Framsókn, sum tí als ikki vil vita av 
uppskotinum.

Sonja Jógvansdóttir hevur sagt, 

at tað er einki problem at finna 
pengarnar. Tað er bara politiski vilj­
in, sum manglar, sigur hon. 

– Eg havi gjørt eina avtalu við 
samgonguna umvegis løgmann 
um hatta uppskotið, og eg gangi 
út frá, at samgongan ætlar sær at 
halda tær avtalur, tey hava gjørt. 
Eg havi hildið mínar avtalur, segði 
Sonja Jógvansdóttir við Kringvarp­
ið herfyri.

Uttan at koma nágreiniliga inn 
á, hvussu uppskotið kann fíggjast, 
segði Sonja Jógvansdóttir við Kring­
varpið, at uppskotið eitt nú kann 
fíggjast við einum millióningaskatti, 
við umhvørvisgjøldum á vinnuna og 
við øðrum gjøldum, sum hon heldur 
skulu leggjast á vinnuna, sum tjenar 

so ófatiliga nógvar pengar, sum hon 
málbar seg. Greitt er at øll andstøð­
an er ímóti uppskotinum. 

Tá Framsókn eisini er ímoti, so 
hevur uppskotið ongan kjans at 

verða samtykt. Hvat tað merkir fyri 
samstarvið millum Sonju Jógvans­
dóttir og samgonguna, fáa vit so 
at síggja. Okkurt er sum bendir á, 
at samgongan er við at leggja sjógv 
millum seg og Sonju. 

Og tá Kristin Michelsen hevur 
sagt seg vera fríttstillaðan, so er 
lagað manni hjá Sjálvstýri at trína 
inn sum samgonguflokkur og fáa 
beinleiðis ávirkan, nú størsta stríðs­
málið, fiskivinnunýskipanin, er løgd 
aftur um bak.

Soleiðis er politikkur eisini.

Skattafría fakfelagsgjaldið 
fær mønustingin frá Framsókn

ongan frádrátt fyri limagjald

Ágóðin frá árliga jólahugna­
num hjá Lions Club Tórshavn í 
desember fór til Beran, ið hevur 
sorgarbólkar fyri børn, ung og 
avvarðandi, ið hava mist ein av 
sínum kæru, umframt nú eisini 
bólkum fyri børn við álvarsliga 
sjúkum foreldrum

Í áravís hevur Lions Club 
Tórshavn skipað fyri jólahugn­
anum í Plantasjuni í Havn, og 
hvørja ferð hevur okkurt væl­
gerðartiltak fingið ágóðan av, 
at seldar eru jóladekoratiónir 
og annað, ið kann hugna um í 
advents- og jólatíðini.

Hesaferð var tað so Berin, ið 
fekk ágóðan upp á 30.000 krón­
ur, sum millum annað kann 
gagna arbeiðinum at stovna 
stuðulsbólkar fyri børn, ið hava 
álvarsliga sjúk foreldur.

Frammanundan hevur Ber­
in í mong ár havt sorgarbólkar 

fyri børn, ið hava mist, men nú 
ætlanin eisini er at fáa hjálpt 
teimum børnum, ið hava álv­
arsliga sjúk foreldur, vil Lions 
Club Tórshavn gjarna rætta 
eina hjálpandi hond.

Umframt at skipa fyri sorg­
ar- og hjálparbólkum, veit­
ir Berin avvarðandi, vinum, 
fakfólki og øðrum ráðgeving, 
vegleiðing og stuðul, og eisini 
hevur Berin alment kunnandi 
og fyribyrgjandi virksemi, ið 
eitt nú kann vera fyrilestrar á 
skúlum og stovnum

Kjarnu uppgávan er at virka 
fyri, at sum frálíður skulu børn, 
ung og avvarðandi gerast betur 
før fyri at handfara sorgina, so 
tey lættari aftur kunnu fáa eitt 
gott og innihaldsríkt lív, har 
tey kunnu mennast og liva við 
missinum.

Berin 30.000 frá Lions

Johild Ziskason frá Beranum og Leif Ellingsgaard frá Lions 
Club Tórshavn, tá Berin fekk tær 30.000 krónurnar handaðar

